Поздравно обраќање на министерката за култура, Ирена Стефоска , за Меѓународниот  ден на музеите – 18 Мај 2021 

Начинот на кој го одбележуваме Меѓународниот ден на музеите и оваа години, за жал, е уште една слика за разорната моќ на ковид-кризата што ја забави, а на моменти и ја застана културата во целиот свет. Затоа и тема на овогодишниот 18 мај е: Иднината на музеите – закрепнување и нивно преобмислување.

Музеите, по дефиниција, се чувари на материјалното и на духовното културно наследство. Но, денес улогата на музеите не е само да бидат чувари туку и репрезенти на нашата култура и традиција. 

Музеите се и најатрактивната дестинација за странските посетители. Од нив, тие се информираат за нас и го креираат впечатокот за нас. За таа улога ние мора да се подготвиме. Мора да ги модернизираме музеите, свесни дека некаде ќе почнеме од мемливите подруми, покривот кој прокиснува, до поставките. Но, таа е вистината. А во светот, музеите се извор на големи приходи.

„Државите имаат суштинска улога да ги поддржат музеите во овој тежок период, преку амбициозна културна политика, не само да го гарантираат нивниот опстанок туку и да ги подготват за иднината“, е пораката на  УНЕСКО за денешниот ден.

Според нивните извештаи, речиси 90 % од музеите во 2020 година биле затворени 155 дена, а голем дел од нив повторно биле затворени и во 2021. Затворањето на вратите на музеите резултирало со принудни одмори, а, за жал, и со откази. И покрај загубите во милионски износи, многу музеи се фокусирале на проширување на нивните дигитални архиви и активности на социјалните медиуми.

Ние спаѓаме во оние земји што развиваат и дигитална музејска презентација за време на КОВИД. Свесни сме дека пристапноста до културата преку дигитални средства е отежната – од пристапноста до интернет, генерацискиот јаз во однос на дигиталната писменост, како и недоволната техничка опременост на самите музеи. Тоа се реални предизвици со кои треба да се соочиме. Токму музејските работници се движечката сила на овие промени, кои со својот креативен ангажман, верувам, ќе придонесат за закрепнување и преобликување на нашите музеи.

На вирусот не смееме да му станеме домаќини во никаква смисла. Тој е лош гостин, особено за културата.

